
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 
২৪৪
পূর্ববঙ্গ গীতিকা




পিন্ধনে কাপড় নাই গো পেটে নাই ভাত।

রাত্রদিন ভাবে সতা গো শিরে দিয়া হাত॥৬


এক সুখ কপালে তার গো লিখিলা বিধাতা।

আছিলা ঘরের নারী গো সতী পতিব্রতা॥৮

সতা নামে নাম তার গো জনম-দুঃখিনী।

স্বামীর সুখেতে সুখী গো দুঃখেতে দুঃখিনী॥১০

জাল বাইয়া আইসে মাধব গো কাদা ভরা পায়।

ধুয়াইয়া মুছাইয়া সতা গো ঘরে লইয়া যায়॥১২

দারুণ গরমে মাধব গো ছটফট করে।

তালের পাখা লইয়া সতা গো অঙ্গে বাতাস করে॥১৪

মাঘ মাসেতে দুঃখ গো শীতের রজনী।

আপন অঞ্চলে পাতে গো স্বামীর বিছানী॥১৬

ক্ষুদকণা য’হা থাকে গো খাওয়ায় স্বামীরে।

পাতের প্রসাদ সতা গো খায় ভক্তিভরে॥১৮


পাতালতার ঘরখানি গো ভাঙ্গা বেড়া তায়।

স্বামী বুকে লইয়া সতা গো সুখে নিদ্রা যায়॥২০

এমন যে দুঃখ তবু গো কপালের না দোষে।

স্বামী লইয়া থাকে সতা গো মনের সন্তোষে॥২২

উবাসে কাবাসে দিন গো গত হইয়া যায়।

দারুণ বিধাতা গো মুখ তুলিয়া না চায়॥২৪

ছেঁড়া পাটের শাড়ী গো কোমরেতে বেড়ি’।

মাছের ঝাঁপি মাথায় সতা গো ফিরে বাড়ী বাড়ী॥২৬

মলিন বয়ান গো সতার ঘামে ভিজে কেশ।

হাসিমুখে কহে কথা গো নাহি ভাবে ক্লেশ॥২৮


একদিন মাধব গো কোমরে বান্ধি ডোলা।

জাল বাইতে যায় গো মাধব তিন-সন্ধ্যাবেলা॥৩০

